
Azərbaycanın müdafiə nazirinin  
İrana rəsmi səfəri davam edir

  İran İslam Respub-
likasında rəsmi səfərdə 
olan Azərbaycan Respub-
likasının müdafiə naziri 
general-polkovnik Zakir 
Həsənov Azərbaycan 
Respublikasının İran 
İslam Respublikasındakı 
səfirliyini ziyarət edib.

Müdafiə Nazirliyindən 
bildiriblər ki, general-pol-
kovnik Z.Həsənov səfirliyin 
inzibati binasında ulu öndər 
Heydər Əliyevin büstü 
önünə gül dəstələri qoyaraq 
xatirəsini ehtiramla yad edib.

“Xalq qəzeti”

Gəncədə daha bir parka 
“ikinci həyat” verilir

Son vaxtlar Gəncənin 
park və xiyabanlarında 
geniş abadlıq-quruculuq 
işləri həyata keçirilir, 
insanların üz tutduqları 
bu istirahət mərkəzlərinə, 
necə deyərlər, “ikinci 
həyat” verilir. Gəncə 
Şəhər İcra Hakimiyyəti 
MKTİB-nin apardığı təmir-
tikinti, yenidənqurma  
işləri istər keyfiyyətinə, 
istərsə də əhatə dairəsinə 
görə sakinlərin diqqətini 
cəlb edir. 

Hazırda MKTİB-nin təmir-
bərpa və tikinti şöbəsinin 
əməkdaşları tərəfindən 
şəhərin Fikrət Əmirov par-
kında təmir-bərpa işlərinə 
başlanılıb. Parkın ərazisində 
sökülən tamet, aqlay daş-
ları, beton konstruksiyalar 
yeniləri ilə əvəzlənir. İstirahət 
məkanında yerləşən otura-
caqların hamısının boyan-

ması, ərazidəki bütün zibil 
qutularının yeniləri ilə əvəz 
olunması nəzərdə tutulub. 
Parkın işıq sistemindəki 
nasazlıqlar da aradan 
qaldırılacaq. Burada işlər ye-
kunlaşdıqdan sonra analoji 
təmir-bərpa işləri Gəncənin 
Fizuli parkında davam 
etdiriləcəkdir.

Mənzil - kommunal 
təsərrüfat istehsalat birliyinin 
mətbuat xidmətinin rəhbəri 
Vüsal Balayev müxbirimizlə 

söhbət zamanı dedi ki, şəhər 
icra hakimiyyətinin başçısı 
Niyazi Bayramov kollekti-
vimiz qarşısında konkret 
vəzifə qoyub. İstilər düşənə 
kimi təmirsiz, lazımi şəraiti 
olmayan bir dənə də park və 
xiyaban qalmamalıdır. Özü 
tez-tez gəlir, işə nəzarət edir, 
tapşırıq və tövsiyələrini verir.

Hamlet QASIMOV,  
“Xalq qəzeti”nin  

bölgə müxbiri

İran Prezidenti Azərbaycanın 
müdafiə nazirinin rəhbərlik etdiyi 
nümayəndə heyətini qəbul edib

Yanvarın 26-da İran İslam 
Respublikasının Prezidenti Seyid 
İbrahim Rəisi bu ölkədə rəsmi səfərdə 
olan Azərbaycan Respublikasının 
müdafiə naziri general-polkovnik Zakir 
Həsənovun rəhbərlik etdiyi nümayəndə 
heyətini qəbul edib.

Müdafiə Nazirliyinin mətbuat xidmətindən 
bildiriblər ki, İran Prezidenti Seyid İbrahim 
Rəisi xalqlarımızın əsrlər boyu mehriban 
qonşuluq şəraitində yaşadığını, Azərbaycan–
İran ikitərəfli münasibətlərinin bütün 
sahələrdə uğurla inkişaf etdiyini diqqətə 
çatdırıb. Ölkələrimiz arasında əlaqələrin 
genişləndirilməsi baxımından qarşılıqlı 
səfərlərin önəmini vurğulayan İran Prezi-
denti dostluq və qardaşlıq münasibətlərinin 

qarşıdakı illərdə də uğurla inkişaf edəcəyinə 
əminliyini bildirib.

Qonaqpərvərliyə görə minnətdarlığını 
bildirən general-polkovnik Zakir Həsənov 
Azərbaycan Respublikasının Preziden-
ti, Silahlı Qüvvələrin Ali Baş Komandanı 
İlham Əliyevin salamlarını Prezident Seyid 
İbrahim Rəisiyə çatdırıb. Müdafiə naziri 
Silahlı Qüvvələrin Ali Baş Komandanı İlham 
Əliyevin rəhbərliyi ilə Vətən müharibəsində 
Qələbəmizdən sonra azad edilmiş 
ərazilərimizdə görülən işlər barədə məlumat 
verib.

Görüşdə ölkələrimiz arasında ikitərəfli 
dostluq münasibətlərinin müxtəlif 
istiqamətlərdə, o cümlədən hərbi əməkdaşlıq 
sahəsində inkişafından məmnunluq ifadə 
olunub, qarşılıqlı maraq doğuran digər 
məsələlərlə bağlı fikir mübadiləsi aparılıb.

Videokonfrans formatında 
keçirilən mərasimdə çıxış edən 
Dövlət Gömrük Komitəsinin sədri, 
gömrük xidməti general-polkovniki 
Səfər Mehdiyev bildirib ki, müstəqil 
Azərbaycanın memarı ulu öndər 
Heydər Əliyevin əsasını qoyduğu 
mükəmməl milli inkişaf konsepsiyası 
Prezident İlham Əliyev tərəfindən 
uğurla davam etdirilir. Ali Baş Koman-
dan İlham Əliyevin rəhbərliyi ilə xalq 
və ordu birliyinin nəticəsində 2020-ci 
il sentyabrın 27-də başlanan İkinci 
Qarabağ müharibəsi 44 gün ərzində 
qələbəmizlə başa çatdı və torpaqları-
mız düşməndən azad edildi. 2021-ci 
ildə isə müharibədəki qələbəmizin 
bir ili xalqımız tərəfindən təntənəli 
şəkildə qeyd edildi.

2020 və 2021-ci illlər ərzində və 
bu gün də davam edən koronavirus 
pandemiyası insanların sağlamlı-
ğına təsir etməklə yanaşı, dünya 
ölkələrinin, o cümlədən Azərbaycan 
iqtisadiyyatına mənfi təsirini göstərib. 
Mövcud şəraitdə və gələcəyə hesab-
lanan yeni strateji çağırışların yerinə 
yetirilməsi üçün büdcənin gəlirlər 
hissəsinin qeyri-neft sektorunun 
fəaliyyətindən daxilolmalar hesabına 
formalaşdırılması əsas hədəflərdən 
olub.

Son illər ölkədə həyata keçirilən 
islahatlar çərçivəsində gömrük 
orqanlarının da bir sıra yeniliklər 
tətbiq etdiyini diqqətə çatdıran 
Səfər Mehdiyev qeyd edib ki, fiskal, 

hüquqpozmalara qarşı mübarizə, 
gömrük nəzarəti, ticarətin asanlaşdı-
rılması və şəffaflığın təmin olunması 
istiqamətində ciddi nailiyyətlər əldə 
olunub.

Komitə sədri vurğulayıb ki, 
gömrük sistemində aparılan struk-
tur və kadr islahatları idarəetmənin 
təkmilləşdirilməsinə, kadrların peşə 
hazırlığının artırılmasına, bir sözlə, 
gömrük işinin müasir dünyanın 
çağırışlarına uyğun şəkildə yenidən 
qurulmasına münbit şərait yaradıb. 
Ən müasir idarəetmə strukturuna ma-
lik Azərbaycan gömrüyü fəaliyyətini 
nəzarətdən xidmətə doğru dəyişərək 
beynəlxalq ticarətin təhlükəsiz, asan 
və sürətli şəkildə reallaşdırılması, mo-
dern gömrük nəzarəti istiqamətində 
mühüm addımlar atır.

Sonra Kollegiyanın gündəliyindəki 
məsələlər müzakirə olunub.

"Azərbaycan Respublikası Dövlət 
Gömrük Komitəsinin 2021-ci ildəki 
fəaliyyətinin yekunları və qarşıda 
duran vəzifələr" barədə Dövlət Göm-
rük Komitəsi sədrinin birinci müavini, 
gömrük xidməti general-leytenantı 
İsmayıl Hüseynov çıxış edib.

İsmayıl Hüseynov bildirib ki, 
COVID-19 pandemiyasının iqtisadiy-
yatda yaratdığı qlobal problemlərə 
baxmayaraq gömrük orqanlarının öz 
faəliyyətini səmərəli şəkildə qurması 
nəticəsində büdcə öhdəliyinin yerinə 
yetirilməsi, yükdaşımaların asan və 
sürətli şəkildə həyata keçirilməsi, 

sərhədkeçmə proseslərinin 
sadələşdirilməsi, hüquqpozmaların 
qarşısının alınması istiqamətində 
mühüm nailiyyətlər əldə edilib.

Qeyd edilib ki, ötən illərdə oldu-
ğu kimi, 2021-ci ildə də Azərbaycan 
Respublikası Dövlət Gömrük 
Komitəsinin ölkə üzrə illik büdcə 
daxilolmalarında xüsusi çəkisi artıb və 
qanunla müəyyən olunan illik büdcə 
öhdəliyinin artıqlaması ilə yerinə 
yetirilməsinə nail olunub.

Belə ki, 2021-ci il üzrə Dövlət 
Gömrük Komitəsi üçün nəzərdə 
tutulan 3 milyard 900 milyon manat 
büdcə öhdəliyinə qarşı faktiki olaraq 
4 milyard 342 milyon 967 min manat 
olmaqla, proqnoz göstəriciləri ilə 
müqayisədə 442 milyon 967 min ma-
nat artıq gömrük vergi və rüsumları 
toplanaraq dövlət büdcəsinə köçürü-
lüb və illik büdcə öhdəliyinə 111,36 
faiz əməl olunub.

2021-ci il ərzində Azərbaycan 
Respublikasının gömrük orqan-
ları tərəfindən əməliyyat-axtarış 
və hüquq-mühafizə fəaliyyətinin 
gücləndirilməsi istiqamətində 
həyata keçirilən kompleks tədbirlər 
nəticəsində 17144 hüquqpozma faktı 
aşkar edilib. Hesabat dövründə nar-
kotik vasitələrin, psixotrop maddələrin 
və onların prekursorlarının qanunsuz 
dövriyyəsi ilə əlaqədar 55 fakt aşkar 
olunub. Bu faktlar üzrə hesabat ilində 
ümumilikdə 3 ton 43 kiloqramdan çox 
narkotik vasitələr, psixotrop maddələr 
və onların prekursorları qanunsuz 
dövriyyədən götürülüb.

Məlumat verilib ki, “Yaşıl dəhliz” 
buraxılış sistemindən daimi istifadə 
hüququnun əldə olunması ilə 

əlaqədar 2021-ci il ərzində 206 xarici 
ticarət iştirakçısı müraciət edib. Daxil 
olan müraciətlərin təhlilinin nəticəsi 
olaraq 33 xarici ticarət iştirakçısına 
ixrac, 63 xarici ticarət iştirakçısına 
idxal əməliyyatları üzrə, ümumilikdə, 
96 xarici ticarət iştirakçısına “Yaşıl 
dəhliz” buraxılış sistemindən daimi 
istifadə hüququ verilib.

Qeyd olunub ki, hesabat ili ərzində 
elektron gömrük xidmətləri sahəsində 
Dövlət Gömrük Komitəsinin rəsmi 
saytında yeni funksional bölmələr 
yaradılıb, məlumatlar mütəmadi 
yenilənib.

2021-ci ildə “Smart Customs” 
mobil tətbiqinin yeni versiyası hazır-
lanıb, www.e.customs.gov.az portalı 
üzərindən göstərilən xidmətlərin 
sayı 13-ə çatdırılıb. Eyni zamanda, 
e.customs.gov.az portalında təqdim 
edilən elektron xidmətlərdən 5-i mobil 
tətbiqə inteqrasiya edilib.

Sonra Naxçıvan MR Dövlət 
Gömrük Komitəsinin sədri Səhət 
Həbibbəyli, Əməliyyat və İstintaq 
Baş İdarəsinin rəisi Məsum Rəsulov, 
Dövlət Gömrük Komitəsi Akademi-
yasının rəisi Qulu Novruzov, Tibbi 
Xidmət İdarəsinin rəisi Ceyhun 
Məmmədov, Sosial İnnovasiyalar və 
Analitik Təhlil İdarəsinin rəisi Vü-
qar Əliyev çıxış edərək ötən dövr 
ərzində görülən işlər və qarşıda duran 
vəzifələr barədə məlumat veriblər.

Bundan başqa, iclasda 
"Azərbaycan Respublikası Dövlət 
Gömrük Komitəsinin 2022-ci il üçün İş 
Planı" təsdiq edilib.

“Xalq qəzeti”

Dövlət Gömrük Komitəsində kollegiya iclası
Yanvarın 26-da Dövlət Gömrük Komitəsinin 2021-ci il 

ərzindəki fəaliyyətinin yekunlarına həsr olunan kollegiya iclası 
keçirilib.

Beynəlxalq Valyuta Fondu (BVF) qlobal iqtisadiy-
yatla bağlı proqnozlarına dəyişikliklər etmişdir. 
Hesabatda gözlənildiyinin əksinə olaraq, 2022-

ci ilə qlobal iqtisadiyyatın daha zəif göstəricilərlə 
daxil olduğuna vurğu olunur. COVID – 19-un yeni 
ştammlarının meydana gəlməsi ilə bir sıra ölkələrin 
məhdudiyyətlərin tətbiqini yeniləməsi bu prosesə öz 
mənfi təsirini göstərib. Enerji qiymətlərinin artması və 
təklif kanallarındakı pozulmalar inflyasiya proseslərinin 
gözləniləndən daha artıq formada baş verməsi ilə 
nəticələnib.

Beləliklə, 2021-ci ilin 5,9 faizlik artımı ilə müqayisədə, qlo-
bal iqtisadiyyatın 2022-ci ildə əvvəlki proqnozlarla müqayisədə 
yarım faiz bəndi daha az, yəni 4,4 faiz artım göstərəcəyi 
proqnozlaşdırılır. 2023-cü illə bağlı isə əksinə, mövcud artım 
proqnozu 0,2 faiz bəndi artırılmaqla 3,8 kimi qeyd olunmuşdur. 
Bu isə daha çox vaksinasiyanın 2022-ci ildə artacağına və 
xəstəliyin müalicəsinə olan ümid və gözləntilərlə bağlıdır.

Qlobal miqyasda iki mühüm məsələ – inkişafda olan 
ölkələrdən kapitalın qaçışı və qlobal geopolitik risklər yüksək 
olaraq qalmaqdadır. Bütün bunları nəzərə alaraq, ölkələrə 
inflyasiyanın cilovlanması üçün daha sərt monetar siyasət 
yeridilməsi, limitlənmiş fiskal imkanların isə səhiyyə və sosial 
istiqamətə yönəldilməsi təklif olunur. Qeyd edim ki, daha 
öncəki hesabatlarında bank sektoru üçün, xüsusilə də inki-
şafda olan ölkələrdə korporativ borclar, bank olmayan kredit 
təşkilatlarında həssas maliyyə vəziyyəti, maliyyə bazarlarına 
çıxış, gəlirliliyin azalması kimi çağırışlarla adekvat mübarizə 
aparmaq üçün BVF makroprudenisal siyasət çərçivəsinin 
formalaşdırılmasını tövsiyə edirdi. 

Eyni zamanda, vaksinasiyanın artırılması, qlobal 
əməkdaşlığın gücləndirilməsi kimi ənənəvi məqsədlərlə yana-
şı, iqlim dəyişikliyi ilə mübarizənin göcləndirilməsinə xüsusi ça-
ğırış edilir. Bu isə təsadüfi deyil, çünki iqlim dəyişikliyi ilə qlobal 
mübarizənin “iqlimin xilası” üçün deyil, məhz iqtisadiyyatların 
özünün inkişafı naminə aparıldığı təsdiqlənən dayanıqlı inkişaf 
çağırışıdır. 

 Ayaz MÜSEYİBOV, 
İqtisadi İslahatların Təhlili və Kommunikasiya 

Mərkəzinin departament rəhbəri

Qlobal iqtisadi 
artım zəifləyəcək

Memarlıq hər bir xalqın  
tarixi keçmişinin aynasıdır
Bu yaxınlarda Azrbaycan 

Memarlar İttifaqının 
85-ci ildönümü qeyd 
olundu. Yubileylə bağlı 
müxtəlif tədbirlər keçirildi, 
Prezident İlham Əliyevin 
sərəncamı ilə təltif olunmuş 
memarlarımıza orden və 
medallar, fəxri adlar verildi, 
ittifaqın inkişaf istiqamətləri 
müəyyənləşdirildi. 

Memarlar İttifaqının sədri 
Elbay Qasımzadə bizimlə 
söhbətində bildirdi ki, 85 il 
ərzində Azərbaycan memar-
lıq sənəti şərəfli inkişaf yolu 
keçmişdir. Bildirdi ki, XX əsrin 
sovet dövründə Azərbaycanın 
kifayət qədər tanınmış dünya 
şöhrətli memarları olub. Mika-
yıl Hüseynov, Sadıq Dadaşov,  
Nəsrulla Kəngərli, Həsənağa 
Məcidov, Qəzənfər Əlizadə, 
Ənvər Qasımzadə və digərləri 
milli memarlıq üslubunda 
gözəl əsərlər yaradıblar.

XX əsrin 70-ci illərindən 
Azərbaycana rəhbərlik etmiş 
ulu öndər Heydər Əliyev 
memarlığa, o cümlədən 
milli memarlığa, tarixi və 
müasir memarlıq üslublarından 
istifadəyə böyük diqqət yetirib. 
Həmin dövrdə çox sayda nadir 
memarlıq nümunələri hesab 
edilən binalar tikilib. Bakıda, 
Gəncədə, Sumqayıtda və digər 
şəhərlərdə müasir yaşayış 
kompleksləri salınıb.

Ümummilli lider Heydər 
Əliyevin 1993-cü ildə xalqın 
təkidi ilə hakimiyyətə qayı-
dışından sonra ölkəmizdə 
memarlığın inkişafı prioritet 
istiqamətlərindən biri olub. Bu 
ənənə hazırda  Prezident İlham 
Əliyev tərəfindən uğurla davam 
etdirilir.

Azərbaycanda memarlıq 
sənəti tərəqqi yolundadır. Çünki 
dövlət tərəfindən bu sahəyə 
böyük diqqət və qayğı var. Bu 
gün şəhərlərimizin siması necə 
dəyişib. Yeni parklar, xiyaban-
lar, təhsil, səhiyyə obyektləri-- 
şübhəsiz ki, bunların hamısı 
Prezidentimizin şəhərsalmaya 
göstərdiyi diqqətin nümunəsidir. 
Abidələrimizin  UNESCO-nun 
irs siyahısına salınma-

sı dövlət siyasətinin əsas 
istiqamətlərindən biridir. Bu 
istiqamətdə əldə olunan 
nailiyyətlər həm də Birinci 
vitse-prezident Mehriban xanım 
Əliyevanın gördüyü işlərin 
nəticəsidir. 

Mədəniyyət naziri Anar 
Kərimovun da Memarlar 
İttifaqının yubileyi ilə bağlı 
fikirlərinə diqqət yönəltmək 
istərdik. O, deyib ki, memar-
lıq sənəti dünya xalqlarının 
inkişaf mərhələsini göstərən 
bir amildir: "Azərbaycanda 
olan memarlıq nümunələri onu 
göstərir ki, ölkəmizdə tarixən 
mədəniyyət inkişafda olub 
və bu günümüzə gəlib çatıb. 
Sevindirici haldır ki, müstəqil 
Azərbaycanda da bu ənənə ya-
şayır, yaşadılır. Bu gün memar-
lıq haqqında danışarkən otuz 
il işğal nəticəsində törədilən 
cinayətləri də xatırlatmalıyıq. 
Bildiyiniz kimi, Qarabağ me-
marlıq dəyərləri olan diyar idi. 
Otuz il ərzində bu irs ermənilər 
tərəfindən dağıdılmışdır. Bu 
gün əsas vəzifələrdən biri 
yenidən o mədəniyyəti can-
landirmaqdir. Bu işdə bizim 
memarlarımıza da ehtiyacımız 
var. Mən istərdim ki, memarlar 
bu işdə dövlətimizə dəstək 
olsunlar".

Azərbaycan Memarlar 
İttifaqı daim pozitiv mövqe 
nümayiş etdirib. Bu gün Bakıda 
dünya miqyaslı memarlıq 
əsərləri mövcuddur. Memarlar 
İttifaqı Bakı şəhərində olan 
idarəetmə orqanları ilə daim sıx 
ünsiyyətdə fəaliyyət göstərir.

Memarlıq hər bir xalqın 
mədəni irsinin və tarixi keç-

mişinin aynasıdır. Xalqın 
estetik dünyagörüşünün və 
mədəniyyət zənginliyi əks 
etdirən yaradıcılıq mənbəyidir. 
Azərbaycan memarları qədim 
tarixi, zəngin ənənələri, inkişaf 
perspektivləri ilə seçilir. 

Azərbaycan memarlığı 
dünya memarlığına da böyük 
töhfələr verib. Bu günə qədər 
gəlib çatmış və gələcək nəsillər 
üçün qorunan nadir əsərlər 
Azərbaycan memarlarının fitri 
istedadını dünyaya nümayiş 
etdirir. Memarlarımız nəinki 
respublikamızda, hətta onun 
hüdudlarından çox-çox uzaqlar-
da da öz dəstxətlərini yadigar 
qoyublar.

Azərbaycan Memarlar İttifa-
qı ölkənin şəhər və kəndlərinin 
abadlaşdırılmasında, memarlıq 
görkəminin formalaşmasında 
aparıcı rol oynayır, yaradıcılıq 
proseslərini istiqamətləndirir.

Müstəqillik illərində on-
larca memarımız beynəlxalq 
müsabiqələrin laureatı adına 
layiq görülüb, fəxri adlarla, 
orden və medallarla təltif 
edilib. Ölkədə həyata keçirilən 
layihələrdə memarlarımızın 
uğurlu iştirakı isə Azərbaycan 
memarlarının istedadının əyani 
təzahürüdür.

Bunlarla yanaşı, bütün 
dövrlərdə memarlığın qarşısın-
da duran əsas vəzifələrdən biri 
də insanlar üçün rahat mühit, 
təhlükəsiz şərait yaratmaqdır. 
Bu rahatlığı yaratmaq üçün 
Memarlar İttifaqının ölkəmizin 
memarlarını səfərbər edəcəyi 
şübhəsizdir.

M.MÜKƏRRƏMOĞLU, 
“Xalq qəzeti”

